
Berigte en Mededelings

’n Festschrift gewy aan professor H.W. Snyman
’n Spesiale byvoegsel tot Geneeskunde (Deel 27, 

Februarie 1985) het onlangs verskyn. Dit is ’n Fest­
schrift ter viering van professor Hendrik Willem 
(Hennie) Snyman, oud-voorsitter van die Akademie, 
se sewentigste jaar. Hierdie geskiedkundige uitgawe 
is saamgestel uit ’n twintigtal bydraes deur oud-stu- 
dente en kollegas wat op hierdie gepaste wyse hulle 
dank en eerbied teenoor professor Snyman betoon en 
ook erkenning verleen aan sy besondere bydraes tot 
die Geneeskunde en die Afrikaanse taal.

Die voorwoord is bygedra deur nog ’n bekende me- 
de-Havengapryswenner, professor B.J. Meyer, wat 
menige jare aan sy sy gestaan het en self diep spore 
nagelaat het. Van al sy kollegas het professor Meyer 
horn seker die beste leer ken en waardeer. Die gevier- 
de se prestasies is egter so talryk en verspreid oor vele 
gebiede van kultuur, taal, wetenskap en kuns, dat 
selfs hierdie ervare skrywer met moeite daaraan reg 
kon laat geskied. Onder die hoofde Akademikus, Ge- 
neesheer, Internasionale Skakel, Kultuurmens, Va- 
derlander en Skeppende Mens is dit egter bondig 
saamgevat.

Dit is baie gepas dat die Festschrift juis in die 
pionierstydskrif Geneeskunde, professor Snyman se 
eie skepping en troetelding oor vele dekades, verskyn 
het. Dit vorm ’n sprekende voorbeeld van die belang- 
rike rol wat die tydskrif onder sy redaksionele leiding 
gespeel het. Dit is hier in Pretoria waar die genees- 
kundige vaktaal in die eerste Afrikaanse Fakulteit

van Geneeskunde sy beslag gekry het en waar dit deur 
medium van die tydskrif verfyn en beoefen kon 
word, om dan die uithoeke van die land te bereik. Die 
bydraes van die outeurs dek ’n spektrum so wyd soos 
die Geneeskunde self, maar almal is tot ’n eenheid 
verweef deur hierdie pragtige goue draad van ’n jong, 
vitale, gemeenskaplike vaktaal. Wat ’n vreugde is dit 
om te sien hoe moeiteloos in Afrikaans uitdrukking 
gegee kan word aan die mees ingewikkelde weten- 
skaplike konsepte en idees, in gebiede so uiteenlo- 
pend soos kerngeneeskunde, ortopedie, neurologic, 
virologie en vele meer! Ons kan maar net hoop dat 
die geslagte wat na ons kom, hierdie kosbare skat 
verder sal opbou en poleer en dat die tydskrif self sal 
aanhou om sy man te staan deur tye van druk en ver- 
andering. Dit was tog effens teleurstellend dat die 
Festschrift alleen ’n byvoegsel tot ’n normale uitgawe 
is en nie ’n voile uitgawe in eie reg vorm nie. So ver- 
loor dit effens aan status en sal dit ook as ’n losstaan- 
de item op die rak makliker verlore en vergete raak.

Die verskyning van hierdie Festschrift stel egter ’n 
besondere mylpaal in die geskiedenis van die Genees­
kunde en sy vaktaal in Suid-Afrika. Dit eer op gepas­
te wyse ’n man wie se skeppende gees ’n geweldige in- 
vloed uitgeoefen het op die opvoeding van ’n hele ge- 
slag medici en wie se bydraes tot in die volgende eeue 
nog sterk en duidelik sal uitstaan en nog bewondering 
sal afdwing.

